TAETUS

E Taétus to hikta te' non pan e' a to Jiu'. Ivéhkék, manih pa ma vavaasis pe Pol
ne' to vaman en pe Ieesu' Kristo. Manih pa ma pah n6 vatvus soe voh pe Pdl, e
Taétus to nono va'peh vah me voh non poan. E Taétus véh to no va'peh me voh e
Pol manuh Jerusalém po vatotonun apuh po aposol, (Aposol 15:2). E Pol to vano
e Taétus, ke' n6 en Korin pa poa téém, (2 Korin 7:6-7; 8:6, 16). Vasuksuk ne P6l to
vate' e Taétus, ke' matop non a napan va po vaman to te' ne manih pa to va Krit,
(Taétus 1:5).

A Ma Tah Ne Taétus Se Nok Manih Pa To Va Krit

1EQ' e POL, ed' a te' kikiu pe Sosoenén, me e0' a te' kikiu ne Ieesu’

Kristo to vano. E' to vano voh a neo' pa vakikis o vaman pa napan
kurus varih, ne' to vate' voh a ma napan koman pe', pa 0 nee to vavatet
ne poé. Me pa va'aus raoe pa kon o nat pa nat in a soe man, me a vatet a
taate' pe Sosoenén. 2E¢' to vava'aus no' raoe pa 0 nee se vaman vakis, ko
anoeh ne e Sosoenén se he' raoe o to'to' tamoaan. Moaan rakah voh ne
Sosoenén to me' avoe' voh e non pa nok ta pah tah, e' to soe vovoh voh
en, pa 6 ne' se he' o to'to' paméh manih pea. Ke' hikta on6t non a 6 se'
piuk. 3Ka murin in o poen ne e' koman to vate' voh, e Sosoenén koman to
kunkuin o nat pa ma pah te' marén a vatvus a soe va po to'to' tamoaan
manih pa ma napan kurus. Ka manih pa taate' paméh, ne' to vatvus
vateera' a soe pe'. E Sosoenén, e' a te' va pa kon hah a ra, e' to soe ko'
kon a kiu va pa vatvus a soe.

4E0' to kiun nos o kiun véh manih pén Taétus, eén to te' va nom manih

pe koa' rakah ped' manih pa taate' va po vaman, parén te' me nom o
poh vu vaman nemom to te' me nem. Ed' to hinhin no' pan, e Sosoenén
Taman, me e Ieesu' Kristo a te' va pa kon hah a ra, ee pon se ururuan a
oah, ko he' a oah a taate' moomo.

A Kiu Ne Taétus Se Nok Manuh Pa To Va Krit

5E0' to kéh voh ma' oah pa to va Krit, pan eén se vahik a kiu pea
manem, parén vate' a nap susunon va po rotu' pa ma voon apa'puh kurus
varih, no o te' va po vaman to te' ne. Eén se nat nom anoe a soe pa 0

no' to he' vavoh ka oah. 6 EQ' to soe voh ka oah pan, eén se vate' varoe
rakah a nap susunon va po rotu' varih to hikta teen ne ta ma hat manih
pa napan, me ee to me ne a ma pah koévo ro. Ka ma koa' po te' poé varih
se vaman rakah ne e Kristo. Ka napan hikta se vohio' suk ne ta ma hat
nee to nok voh, pare nat ne nonok ne ta ma taate' hat, pare nat ne vavatet
ne a taate' vatosoe, a soe pe taman me sinan. 7Eén to nat e nom, a te'
sunon va po rotu' e' a te' ne Sosoenén to vate' poan pa matop a napan pe
Sosoenén. Ivéh, ke' se te' vatotoopin rakah non, ka napan hikta se nat ne
poé€ to teen non ta hat. E' se nat non te' non pa taate' moh, ko ké non a
éhnaneah. E' se nat non te' non a te' heheve vého'. E' se nat non te' non a
te' kakaak, me e' se nat non te' non a te' vavapus. E' se nat non iu tiroé'
non a kon koe ta ma moni' peo manih pa taate' piuk. 8E' se matop vavih
non a napan to né ma' pa iuun pe'. E' se iu rakah non a ma taate' vih,
pare' vavatet varoe non a ma kokoman vih. E' se vavatet rakah non a ma
taate' totoopin. E' se te' non pa taate' vivihan. Pare' voknah non o iu va
po sionin. 9E' se 6t vakis rakah non a soe man véh, nee to vavaasis voh
poé. Ke' se antoen po' non a vakikis o upom te' po vavaasis man. Pare'
vataare non o te' varih to vakihat me ne o vavaasis man, kee se inan
vamanih pan, ee to nén6 vapiun e ne.

EOom Se Matop Nem Pa Napan Varih, To Mimiro' Ne
O Vaman Pa Napan Manuh Pa To Va Krit

10E! to te' non o te' peo to koe ee pa kiu vatos. Ee to te' ne sih pa moko'
rivon akuk, pare meeme vapiun e ne pa napan. Hoe kék non pa napan pe
Kristo varih to te' ne paan o vavaasis po Jiu', a napan varih to eh ne sih pa
pe a 6 kokoaan. 11Eén se soepip rakah a napan po€ varih to iu vavaasis ne
a taate' pe a 0 kokoaan, marén a réh a ma moni' pa napan. Ee to te' ne sih
pa mird' o vaman po upom te', me a ma kén tom sinan kurus pee pa taate'
paméh. Ivéh, kee sih nat ne vatvus ne a ma vu vavaasis po€ varih. 12Moaan
voh a pah te' natnat va Krit koman to soe vavoh manih pan, “A napan va Krit
ee a nap pikpiuk. Ee a nap hat rakah, ee to te' va ne manih po tah poa énéén
te!, to vavarau' ne a napan. Ee a napan o karauh, to te' varoe ne sih pa één.”
13 A ma soe no a te' natnat pameéh to soe voh to man. Ivéh, kén se he' a soe
kikis manih pa nap pikpiuk poé varih, marén a vatotoopin a ma taate' pee.
Kee se vaman vamaman e Sosoenén. 14Pare nat ne he' tenan ne pa ma vu
vohio' akuk po te' varih, to te' ne paan o vavaasis po Jiu' to he' tonun ne sih
a soe man. 15A napan koman se keh te' vivihan ne pa matan e Sosoenén, a
ma moeh tah me se te' vivihan ke ne pee. Ivéhkék, a napan se keh vavatet ne
a taate' popoen pa matan e Sosoenén, pare hikta vaman ne e Kristo, ahik ta
pah tah se te' vivihan ke non raoe. Suk ataeah, a ma kokoman pee, me a ma
koméére to popoen rakah e ne pa matan e Sosoenén. 16 A rivoeere to sosoe va
non sih manih pan, “E0' to nat e no' pe Sosoenén.” Ivéhkék, a ma taate' pee

to vataare va e non manih pee, to he' tonun voh e pe'. Ee a nap rérés te', ee to
hikta iu pénton ne, pare hikta antoen rakah ne a nok ta pah tah vih.

A Nap Mamanot Se Vatet Vavih Rakah Ne A
ma Taate' Ne Sosoenén To Iu Non

2 1Ivéhpéhkék, eén se vatvus rakah ke ra napan a soe, kee vavatet

rakah ne a ma vavaasis vamaman pe Sosoenén. 2Eén se soe ke
ra kén voe mamanot, kee nat ne kakaak ne. Ee se te' ne po kokoman
natsean, pare vavatet varoe ne a ma kokoman vih. Ee se vaman rakah ne
a soe man pe Sosoenén, me a taate' iu o upom te', me a taate' sun vakis
manih po vaman, me a te' a ma punis kurus.

3Parén soe pet ke ra kén k6ovo mamanot, kee vavatet ne a taate'
vivihan pe Sosoenén. Ee se nat ne sosoe vahat ne ro upom te'. Ee se nat
ne vavovoh ne pa taate' kaak voaén vatéh. Ee se vavaasis rakah ne o
upOm te' pa taate' vih. 4Pare vavaasis pet ne a kén koovo vaen varu', kee
nat vavih ne a taate' va pa iu rakah a ma voe pee, me a ma koa' pee. 5Ko
vavaasis raoe pa matop vavih a ma kokoman pee, me a ma vaen pee pa
matan e Sosoenén. Ee se nat vavih a taate' va pa matop vavih a ma iuun
pee, me a ma kén tom taman pee, pare te' ne paan a ma voe pee. Ee se
keh nonok ne a ma taate' poé varih, a napan hikta se vavovoeak ne o
vavaasis pe Sosoenén véh, nemom to vavaasis nem.

E Taétus Se Nonok Non A Ma Taate' Vih No A Nap Seseka' Se Suksuk Ne

6 Eén e Taétus se vavaasis pet a nap seseka' kee pénton soe, ko kéh ma' o iu
va pa sionin. 7Ko vataare varoe nom a ma taate' vih pa ma tah kurus nén to
nonok nom. Ka napan se ep a taate' pén ko vatet. 8Ko vatvus vamaaka a soe
man, ka napan se nat ne vavovoeak ne oah. Ka napan varih to vakihat me ne
oah, se poet ee, suk ahikta hat nee se vavaato suk me a rora.

A Nap Kikiu Akuk Se Vavatet Rakah Ne A Ma Soe Po Te' Susunon Pee

9Soe ke ra nap kikiu akuk manih komon o kum pedm, kee te' tamoaan

rakah ne paan a ma te' susunon pee, pare pund' pa he' vae6 a ma te'
susunon pee. Ee se nat ne vapinpiun soe me ne a ma te' susunon pee.
10Pare nat ne kakaveo ne ta ma tah po te' susunon pee. Ahik, ee se
vavatet vavih rakah ne a ma soe po te' susunon, ko te' susunon se vaed
rakah me ne a ma taate' pee. Ivéh, ka ma tah kurus nee to nonok ne,

ee se kunkuin ne o kokoman pa napan pa ta o vavaasis véh, ne ea to
vavatvus no sih. E' o vavaasis pe Sosoenén, A Te' Va Pa Hehe A Ra.

Ea Se Vatet No A Taate' Pe Sosoenén Ko Anoeh No E Kristo

11Eén se vavaasis o te' va po vaman, kee se vavatet ne a ma taate' vih, no'
to vavaasis voh a oah, suk o ururuan pe Sosoenén to tavus vateera' voh en,

pare' vamatop a hanan pa napan kurus se kon o to'to' voon. 120 ururuan
pameéh to vavaasis a rora sih pa kéh ke a taate' va pa he' tonun e Sosoenén,
me a kéh a ma iu va po sionin to te' non pea manih po oeh véh. E' to vavaasis
a rora pa kokoman vavih para no vatotoopin. Oman, ea to te' topnin no a
ma napan va po oeh véh, ivéhkék, o ururuan pe Sosoenén to vavaasis e non
pea, pa vatet a taate' pe Sosoenén. 13Ko vaman vakis, ko anoeh no a tah vih
paméh, na se vae6 rakah pa ep in. Ea to anoeh no a hah pe Ieesu' Kristo, e' e
Sosoenén, A Te' Va Pa Hehe A Ra, me e' se vatvus vateera' o vaték vih pe'.

14E Kristo to he' koman hah voh o to'to' pe', marén a hehe a ra, ka te'
taihan no ko koe a nok hah a ma taate' hat na to nonok no sih. Ka se te'
voon rakah no para te' no a ma te' koman pe'. Para kiu vakis pa nok a ma
vu taate' vih.

15E€én a te' susun pee, ivéh, kén se vatvus ke nom raoe a soe kikis va'ih
manih pa napan. A soe se kunkuin rakah non raoe pa vatet a soe paméh,
parén he' a soe kikis manih pa ma nap vat0soe marén a vatotoopin a ma
taate' hat pee. A napan se nat nee vadrakuk ne a ma soe pén.

E Sosoenén To Nok Vavih Rakah Voh A Ra,
Ivéh, Ka Se Nonok No A Ma Taate' Vih

3 1Eén se sosoe vanat tamoaan ke nom o te' va po vaman, kee te'

rakah ne paan a ma te' susunon, me a ma kaman, kee se vavatet ne
a ma soe pee. Ka ma poen kurus nee se vamatop ne a nok a ma kiu vih.
2Ee se nat ne vohio' tonun ne ta pah te', pare nat ne a vasosOéri ne. Ee se
te' vato ne, ko kamo' ne o upom te'.

3Eén to nat e nom, moaan voh ea me to hikta te' voh no to kokoman
vih, para pénton varo voh e no pa soe pe Sosoenén. E susun po ora' hat to
piuk voh ka ra, ko iu hat va pa komaara to matop voh e non pea pa nok a
ma tah hat. A ma to'to' pea to puh voh non pa ma taate' hat, me a taate'
manin pa kon a ma tah peo vamanih pa 6 no upom te' to 6t va ne. Ea to
te' voh no pa rés o upom te', kee te' voh ne pa rés varu' ka ra.

4Ivéhkék, e Sosoenén, e' A Te' Va Pa Hehe A Ra to iu rakah a rora,
pare' ururuan a ra ko nok en pa taate' vih manih pea. Ko poen no a taate'
iu pe' to tavus vateera', 5e' to hehe a ra po ururuan koman pe'. E' to hikta
hehe a ra, suk a ma taate' totoopin na to nok voh. Ahik, e' to pupui a ra
ka tavus va ee manih po koa' voon, ka Tuvuh Vasio' he' a ra o to'to' voon.
6Manih pa kiu pe Ieesu' Kristo, e' A Te' Va Pa Hehe A Ra, e Sosoenén to
koep ma' o kikis pa Tuvuh Vasio' manih pea. 7E Kristo to ururuan a ra ko
nok a ra, ka tavus ee a nap totoopin pa matan e Sosoenén. Ka manih pa
taate' paméh ne Sosoenén to vate' a ra, marén a kon o to'to' tamoaan. Ke'
o to'to' paméh ne ea to anoeh no a kon vamanih po pus koa' pe'.

8 A soe va'ih to man. E' to iu no' pan, eén se to tavus vakis a ma tah
varih, ka napan to vaman ne e Sosoenén, ee se antoen ne a kiu vakis

pa nok a ma taate' vih. O vu taate' paméh to vih, pare' va'aus non sih a
napan.

9Tvéhkék, eén se nat nom he' tenan nom pa ma soe piuk pa napan to iu
vorep ne sih a vaato vaheve, me a vaato vasuka' po rivon, me a vaato suk
a ma taate' pa ma kén sipuiire, me a vapus manih pa vaato suk a pusun
in a ma soe to te' ne po Vavaasis pe Mosés. Ea to nat e no, a ma vu soe
poé varih to hikta on6t ne a va'aus a ra pa vate' a taate' vih. 10Ta pah te'
se keh nok a taate' va pa kok o kum te' varih to vaman ne e Sosoenén,
eén se he' eah a soe, marén a vatotoopin o kokoman pe'. Parén he' eah
a soe pa pah téém, ke' a poa téém, ke' se keh hikta pénton, a, eén se he'
tonun eom pe'. 11Eén to nat e nom, a pap te' poé varih to kéh voh ee pa
hanan, pare tavus ee o te' nonok hat. Ka hat koman pee se vate' raoe po
vahutét.

E Taétus Se No6 Rakah Ma' Pa Ep E Pol

12EQ' se keh vano nos e Atemus, ke' e Takikus manem pén, eén se
pund' véhva' rakah pa n6 ma' manih pe6' manih pa voon va Nikopolis.
Suk ataeah, ed' to iu te' no' manih Nikopolis, pa téém tutuvuh me a
tuvuh apuh. 13Eén se matop vavih rakah nom e Apodlos, me e Sénas. E
Sénas, e' a te' natnat va pa taate' va Room. Eén se va'aus raoe pa ma tah
varih, nee se te' manih pa no pee. 14 A napan pea varih to vaman ne,
nén se vavaasis raoe, kee kon vavih rakah o nat pa taate' va pa nok a kiu
vih, marén a va'aus a napan to kokdot ne pa ma tah. A pop pa napan to
vaman ne e Ieesu' Kristo se pu va'puh po vaman, kee se vavatet vavih ne
a taate' pe Sosoenén.

15 A napan kurus to te' me a no neo', to vano nos a potan avih pee
manem pén, kén se he' a potan avih pemdém manem pa napan to vaman
ne e Ieesu', pare iu ne sih a mém

E0' to hinhin no' pan e Sosoenén se he' a neém kurus o ururuan pe'.

